
Savitri or Gayatri Panjarastotram

సావిత్రీపఞ్జరస్తోత్రమ్    అథవా గాయత్రీపఞ్జరస్తోత్రమ్  

శ్రీగణేశాయ  నమః ॥
భగవన్తం దేవదేవం బ్రహ్మాణం  పరమేష్ఠినమ్  ।
విధాతారం విశ్వసృజం పద్మయోనిం ప్రజాపతిమ్  ॥ ౧॥
శుద్ధస్ఫటికసఙ్కాశం  మహేన్ద్రశిఖరోపమమ్  ।
బద్ధపిఙ్గజటాజూటం   తడిత్కనకకుణ్డలమ్  ॥ ౨॥
శరచ్చన్ద్రాభవదనం  స్ఫురదిన్దీవరేక్షణమ్  ।
హిరణ్మయం విశ్వరూపముపవీతాజినావృతమ్ ॥ ౩॥
మౌక్తికాభాక్షవలయస్తన్త్రీలయసమన్వితః  ।
కర్పూరోద్ధూలితతనుః  స్రష్టుర్నయనవర్ధనమ్    ॥ ౪॥
వినయేనోపసఙ్గమ్య  శిరసా ప్రణిపత్య  చ ।
నారదః పరిపప్రచ్ఛ  దేవర్షిగణమధ్యగః  ॥ ౫॥
నారద ఉవాచ ।
భగవన్ దేవదేవేశ సర్వజ్ఞ కరుణానిధే ।
శ్రోతుమిచ్ఛామి  ప్రశ్నేన  భోగమోక్షైకసాధనమ్ ॥ ౬॥
ఐశ్వర్యస్య సమగ్రస్య  ఫలదం ద్వన్ద్వవర్జితమ్   ।
బ్రహ్మహత్యాదిపాపఘ్నం  పాపాద్యరిభయాపహమ్ ॥ ౭॥
యదేకం నిష్కలం సూక్ష్మం నిరఞ్జనమనామయమ్  ।
యత్తే ప్రియతమం  లోకే తన్మే బ్రూహి  పితర్మమ ॥ ౮॥
బ్రహ్మోవాచ  ।
శ‍ృణు నారద వక్ష్యమి బ్రహ్మమూలం  సనాతనమ్ ।
సృష్ట్యాదౌ  మన్ముఖే క్షిప్తం దేవదేవేన విష్ణునా  ॥ ౯॥
ప్రపఞ్చబీజమిత్యాహురుత్పత్తిస్థితిహేతుకమ్   ।
పురా మయా తు కథితం కశ్యపాయ సుధీమతే ॥ ౧౦॥

సావిత్రీపఞ్జరస్తోత్రమ్    అథవా గాయత్రీపఞ్జరస్తోత్రమ్  

సావిత్రీపఞ్జరం   నామ రహస్యం నిగమత్రయే  ।
ఋష్యాదికం చ దిగ్వర్ణం  సాఙ్గావరణకం  క్రమాత్  ॥ ౧౧॥
వాహనాయుధమన్త్రాస్త్రం   మూర్తిధ్యానసమన్వితమ్ ।
స్తోత్రం  శ‍ృణు ప్రవక్ష్యామి  తవ స్నేహాచ్చ నారద ॥ ౧౨॥
బ్రహ్మనిష్ఠాయ   దేయం స్యాదదేయం యస్య కస్యచిత్ ।
ఆచమ్య నియతః పశ్చాదాత్మధ్యానపురఃసరమ్ ॥ ౧౩॥
ఓమిత్యాదౌ విచిన్త్యాథ వ్యోమహైమాబ్జసంస్థితమ్    ।
ధర్మకన్దగతజ్ఞానమైశ్వర్యాష్టదలాన్వితమ్     ॥ ౧౪॥
వైరాగ్యకర్ణికాఽఽసీనాం   ప్రణవగ్రహమధ్యగామ్   ।
బ్రహ్మవేదిసమాయుక్తాం  చైతన్యపురమధ్యగామ్  ॥ ౧౫॥
తత్త్వహంససమాకీర్ణాం  శబ్దపీఠే  సుసంస్థితామ్  ।
నాదబిన్దుకలాతీతాం  గోపురైరుపశోభితామ్  ॥ ౧౬॥
విద్యావిద్యామృతత్వాదిప్రకారైరభిసంవృతామ్   ।
నిగమార్గలసఞ్చ్ఛన్నాం  నిర్గుణద్వారవాటికామ్  ॥ ౧౭॥
చతుర్వర్గఫలోపేతాం  మహాకల్పవనైవృతామ్  ।
సాద్రానన్దసుధాసిన్ధునిగమద్వారవాటికామ్    ॥ ౧౮॥
ధ్యానధారణయోగాదితృణగుల్మలతావృతామ్ ।
సదసచ్చిత్స్వరూపాఖ్యాం మృగపక్షిసమాకులామ్ ।
విద్యావిద్యావిచారత్వాల్లోకాలోకాచలావృతామ్  ॥ ౧౯॥
అవికారసమాశ్లిష్టనిజధ్యానగుణావృతామ్   ।
పఞ్చీకరణపఞ్చోత్థభూతతత్త్వనివేదితామ్  ॥ ౨౦॥
వేదోపనిషదర్థాఖ్యదేవర్షిగణసేవితామ్   ।
ఇతిహాసగ్రహగణైః   సదారైరభివన్దితామ్   ॥ ౨౧॥
గాథాప్సరోభిర్యక్షైశ్చ గణకిన్నరసేవితామ్ ।
నారసింహపురాణాఖ్యైః  పురుషైః  కల్పచారణైః  ॥ ౨౨॥
కృతగానవినోదాదికథాలాపనతత్పరామ్ ।
తదిత్యవాఙ్మనోగమ్యతేజోరూపధరాం పరామ్ ॥ ౨౩॥

జగతః ప్రసవిత్రీం   తాం సవితుః సృష్టికారిణీమ్  ।
వరేణ్యమిత్యన్నమయీం పురుషార్థఫలప్రదామ్   ॥ ౨౪॥
అవిద్యావర్ణవర్జ్యాం   చ తేజోవద్గర్భసంజ్ఞికామ్   ।
దేవస్య సచ్చిదానన్దపరబ్రహ్మరసాత్మికామ్   ॥ ౨౫॥
ధీమహ్యహం స వై తద్వద్బ్రహ్మాద్వైతస్వరూపిణీమ్  ।
ధియోయో నస్తు సవితా ప్రచోదయాదుపాసితామ్  ॥ ౨౬॥
పరోఽసౌ సవితా సాక్షాదేనోనిర్హరణాయ  చ ।
పరో రజస ఇత్యాది పరం బ్రహ్మ  సనాతనమ్ ॥ ౨౭॥
ఆపో జ్యోతిరితి ద్వాభ్యాం పాఞ్చభౌతికసంజ్ఞకమ్  ।
రసోఽమృతం బ్రహ్మపదైస్తాం   నిత్యాం తపినీం పరామ్ ॥ ౨౮॥
భూర్భువఃసువరిత్యేతైర్నిగమత్వప్రకాశికామ్   ।
మహర్జనస్తపఃసత్యలోకోపరిసుసంస్థితామ్    ॥ ౨౯॥
తాదృగస్యా విరాడ్రూపకిరీటవరరాజితామ్  ।
వ్యోమకేశాలకాకాశరహస్యం ప్రవదామ్యహమ్  ॥ ౩౦॥
మేఘభ్రుకుటికాక్రాన్తవిధివిష్ణుశివార్చితామ్     ।
గురుభార్గవకర్ణాన్తాం   సోమసూర్యాగ్నిలోచనామ్ ॥ ౩౧॥
ఇడాపిఙ్గలసూక్ష్మాభ్యాం  వాయునాసాపుటాన్వితామ్ ।
సన్ధ్యాద్విరోష్ఠపుటితాం   లసద్వాగ్భూపజిహ్వికామ్ ॥ ౩౨॥
సన్ధ్యాసౌ  ద్యుమణేః కణ్ఠలసద్బాహుసమన్వితామ్  ।
పర్జన్యహృదయాసక్తవసుసుస్తనమణ్డలామ్   ॥ ౩౩॥
ఆకాశోదరవిత్రస్తనాభ్యవాన్తరదేశకామ్   ।
ప్రజాపత్యాఖ్యజఘనాం  కటీన్ద్రాణీతి  సంజ్ఞికామ్  ॥ ౩౪॥
ఊరూ మలయమేరుభ్యాం శోభమానాసురద్విషమ్ ।
జానునీ జహ్నుకుశికవైశ్వదేవసదాభుజామ్  ॥ ౩౫॥
అయనద్వయజఙ్ఘాద్యఖురాద్యపితృసంజ్ఞికామ్   ।
పదాఙ్ఘ్రినఖరోమాద్యభూతలద్రుమలాఞ్ఛితామ్   ॥ ౩౬॥
గ్రహరాశ్యృక్షదేవర్షిమూర్తిం   చ పరసంజ్ఞికామ్  ।
తిథిమాసర్తువర్షాఖ్యసుకేతునిమిషాత్మికామ్  ॥ ౩౭॥

అహోరాత్రార్ధమాసాఖ్యాం   సూర్యాచన్ద్రమసాత్మికామ్  ।
మాయాకల్పితవైచిత్ర్యసన్ధ్యాచ్ఛాదనసంవృతామ్    ॥ ౩౮॥
జ్వలత్కాలానలప్రఖ్యాం  తడిత్కోటిసమప్రభామ్  ।
కోటిసూర్యప్రతీకాశాం  చన్ద్రకోటిసుశీతలామ్  ॥ ౩౯॥
సుధామణ్డలమధ్యస్థాం   సాన్ద్రానన్దామృతాత్మికామ్   ।
ప్రాగతీతాం  మనోరమ్యాం వరదాం వేదమాతరమ్ ॥ ౪౦॥
చరాచరమయీం నిత్యాం బ్రహ్మాక్షరసమన్వితామ్  ।
ధ్యాత్వా స్వాత్మని భేదేన బ్రహ్మపఞ్జరమారభేత్   ॥ ౪౧॥
పఞ్జరస్య  ఋషిశ్చాహం ఛన్దో వికృతిరుచ్యతే ।
దేవతా చ పరో హంసః పరబ్రహ్మాధిదేవతా  ॥ ౪౨॥
ప్రణవో  బీజశక్తిః స్యాదోం కీలకముదాహృతమ్ ।
తత్తత్త్వం  ధీమహి క్షేత్రం  ధియోఽస్త్రం  యః పరం పదమ్ ॥ ౪౩॥
మన్త్రమాపో  జ్యోతిరితియోనిర్హంసః  సబన్ధకమ్  ।
వినియోగస్తు సిద్ధ్యర్థం   పురుషార్థచతుష్టయే   ॥ ౪౪॥
తతస్తైరఙ్గషట్కం   స్యాత్తైరేవ  వ్యాపకత్రయమ్  ।
పూర్వోక్తదేవతాం ధ్యాయేత్ సాకారగుణసంయుతామ్ ॥ ౪౫॥
పఞ్చవక్త్రాం  దశభుజాం త్రిపఞ్చనయనైర్యుతామ్   ।
ముక్తావిద్రుమసౌవర్ణాం   సితశుభ్రసమాననామ్  ॥ ౪౬॥
వాణీం పరాం రమాం మాయాం చామరైర్దర్పణైర్యుతామ్    ।
షడఙ్గదేవతామన్త్రై  రూపాద్యవయవాత్మికామ్ ॥ ౪౭॥
మృగేన్ద్రమృగపక్షీన్ద్రమృగహంసాసనే   స్థితామ్  ।
అర్ధేన్దుబద్ధముకుటకిరీటమణికుణ్డలామ్     ॥ ౪౮॥
రత్నతాటఙ్కమాఙ్గల్యపరగ్రైవేయనూపురామ్   ।
అఙ్గులీయకకేయూరకఙ్కణాద్యైరలఙ్కృతామ్   ॥ ౪౯॥
దివ్యస్రగ్వస్త్రసఞ్చ్ఛన్నరవిమణ్డలమధ్యగామ్    ।
వరాభయాబ్జయుగలాం  శఙ్ఖచక్రగదాఙ్కుశాన్   ॥ ౫౦॥

శుభ్రం  కపాలం దధతీం వహన్తీమక్షమాలికామ్ ।
గాయత్రీం  వరదాం దేవీం సావిత్రీం  వేదమాతరమ్ ॥ ౫౧॥
ఆదిత్యపథగామిన్యాం స్మరేద్బ్రహ్మస్వరూపిణీమ్ ।
విచిత్రమన్త్రజనర్నీం   స్మరేద్విద్యాం సరస్వతీమ్ ॥ ౫౨॥
త్రిపదా  ఋహ్మయీపూర్వాముఖీ బ్రహ్మాస్త్రసంజ్ఞికా    ।
చతుర్వింశతితత్త్వాఖ్యా పాతు ప్రాచీం  దిశం మమ ॥ ౫౩॥
చతుష్పాదయజుర్బ్రహ్మదణ్డాఖ్యా  పాతు దక్షిణామ్ ।
షట్త్రిశత్తత్త్వయుక్తా    సా పాతు మే దక్షిణాం దిశమ్ ॥ ౫౪॥
ప్రత్యఙ్ముఖీ  పఞ్చపదీ పఞ్చాశత్తత్త్వరూపిణీ  ।
పాతు ప్రతీచీమనిశం  సామబ్రహ్మశిరోఽఙ్కితా  ॥ ౫౫॥
సౌమ్యా బ్రహ్మస్వరూపాఖ్యా  సాథర్వాఙ్గిరసాత్మికా  ।
ఉదీచీం షట్పదా పాతు చతుఃషష్టికలాత్మికా  ॥ ౫౬॥
పఞ్చాశత్తత్త్వరచితా  భవపాదా శతాక్షరీ ।
వ్యోమాఖ్యా పాతు మే చోర్ధ్వాం  దిశం వేదాఙ్గసంస్థితా   ॥ ౫౭॥
విద్యున్నిభా బ్రహ్మసంజ్ఞా  మృగారూఢా చతుర్భుజా ।
చాపేషుచర్మాసిధరా పాతు మే పావకీం దిశమ్ ॥ ౫౮॥
బ్రాహ్మీ  కుమారీ గాయత్రీ రక్తాఙ్గీ హంసవాహినీ ।
బిభ్రత్కమణ్డల్వక్షస్రక్స్త్రువాన్మే     పాతు నైరృతీమ్  ॥ ౫౯॥
చతుర్భుజా వేదమాతా శుక్లాఙ్గీ  వృషవాహినీ ।
వరాభయకపాలాక్షస్రగ్విణీ  పాతు వారుణీమ్ ॥ ౬౦॥
శ్యామా సరస్వతీ వృద్ధా వైష్ణవీ   గరుడాసనా ।
శఙ్ఖారాబ్జాభయకరా   పాతు శైవీం  దిశం మమ ॥ ౬౧॥
చతుర్భుజా వేదమాతా గౌరాఙ్గీ సింహవాహనా ।
వరాభయాబ్జయుగలైర్భుజైః    పాత్వధరాం దిశమ్ ॥ ౬౨॥
తత్తత్పార్శ్వస్థితాః  స్వస్వవాహనాయుధభూషణాః ।
స్వస్వదిక్షు స్థితాః  పాన్తు గ్రహశక్త్యఙ్గదేవతాః   ॥ ౬౩॥
మన్త్రాధిదేవతారూపా  ముద్రాధిష్ఠాన   దేవతా ।
వ్యాపకత్వేన పాత్వస్మానాపహృత్తలమస్తకీ ॥ ౬౪॥

తత్పదం మే శిరః పాతు భాలం మే సవితుఃపదమ్ ।
వరేణ్యం మే దృశౌ పాతు శ్రుతీర్భగః  సదా మమ ॥ ౬౫॥
ఘ్రాణం  దేవస్య మే పాతు పాతు ధీమహి మే ముఖమ్ ।
జిహ్వా మమ ధియః పాతు కణ్ఠం  మే పాతు యఃపదమ్ ॥ ౬౬॥
నఃపదం పాతు మే స్కన్ధౌ భుజౌ పాతు ప్రచోదయాత్  ।
కరౌ మే చ పరః పాతు పాదౌ మే రజసేఽవతు ॥ ౬౭॥
అసౌ మే హృదయం పాతు మమ మధ్యం సదావతు ।
ఓం మే నాభిం సదా పాతు కటిం మే పాతు మే సదా ।
ఓమాపః సక్థినీ  పాతు గుహ్యం జ్యోతిః సదా మమ ॥ ౬౮॥
ఊరూ మమ రసః పాతు జానునీ అమృతం మమ ।
జఙ్ఘే బ్రహ్మపదం  పాతు గుల్ఫౌ భూః పాతు మే సదా ॥ ౬౯॥
పాదౌ మమ భువః పాతు సువః పాత్వఖిలం వపుః ।
రోమాణి మే మహః పాతు రోమకం పాతు మే జనః ॥ ౭౦॥
ప్రాణాంశ్చ  ధాతుతత్త్వాని తదీశః పాతు మే తపః ।
సత్యం పాతు మమాయూంషి హంసో శుద్ధిం  చ పాతు మే ॥ ౭౧॥
శుచివత్ పాతు మే శుక్రం  వసుః పాతు శ్రియం  మమ ।
మతిం పాత్వన్తరిక్షం సద్ధోతా  దానం చ పాతు మే ॥ ౭౨॥
వేదిషత్ పాతు మే విద్యామతిథిః పాతు మే గృహమ్ ।
ధర్మం దురోణసత్ పాతు నృషత్ పాతు సుతాన్మమ ॥ ౭౩॥
వరసత్ పాతు మే భార్యాం మృతసత్ పాతు మే సుతాన్ ।
వ్యోమసత్పాతు మే బన్ధూన్  భ్రాతౄనబ్జాశ్చ   పాతు మే ॥ ౭౪॥
పశూన్మే పాతు గోజాశ్చ ఋతజాః పాతు మే భవమ్ ।
సర్వం మే అద్రిజాః  పాతుయానం మే పాత్వృతం సదా ॥ ౭౫॥
అనుక్తమథ యత్స్థానం  శరీరేఽన్తర్బహిశ్చ యత్ ।
తత్సర్వం పాతు మే నిత్యం హంసః సోఽహమహర్నిశమ్ ॥ ౭౬॥
ఇదం తు కథితం సమ్యఙ్ మయా తే బ్రహ్మపఞ్జరమ్   ।
సన్ధ్యయోః  ప్రత్యహం  భక్త్యా జపకాలే విశేషతః ॥ ౭౭॥

ధారయేద్ద్విజవర్యో  యః శ్రావయేద్వా  సమాహితః ।
స విష్ణుః  స శివః సోఽహం సోఽక్షరః స విరాట్ స్వరాట్ ॥ ౭౮॥
ఇతి వసిష్ఠసంహితాయాం  బ్రహ్మనారదసంవాదే  సావిత్రీపఞ్జరస్తోత్రం  
అథవా గాయత్రీపఞ్జరస్తోత్రం    సమ్పూర్ణమ్  ॥

